
PERSVERKLARING

Die Landboubesigheidskamer verwelkom die aanstelling van die nuwe Ministers van Landbou 

11 Mei 2009
“Die Landboubesigheidskamer (LBK) verwelkom die aanstellings  deur President Jacob Zuma van Me Tina Joemat-Peterson en dr Pieter Mulder as onderskeidelik Minister en Adjunk-Minister  van Landbou, Bosbou en Visserye, en wens hulle hartlik geluk met hul aanstellings. Die LBK sien daarna uit om ten nouste en op ‘n konstruktiewe basis met die onderskeie Ministers, tot voordeel van landbou en al die mense van Suid-Afrika, saam te werk”, sê mnr Corwyn Botha, Voorsitter van die LBK. 
Landbou en voedsel het sleutelkwessies op die wêreldagenda geword, met voedselsekuriteit- en volhoubaarheidsoorwegings wat wêrelddebatte domineer. Gegewe kommer oor Suid-Afrika se eie voedselsekuriteitsituasie, asook Suid-Afrika se kritiese posisie in die handhawing van voedselsekuriteit op ‘n streeksbasis in Afrika, is die uitdagings wat Ministers in die gesig staar omvangryk en kompleks, maar met goeie beplanning, goeie samewerking tussen die privaatsektor en die regering, en met goeie uitvoering van alle betrokkenes, sal die sektor as ‘n geheel kan presteer en aan die verwagtinge voldoen van die breër gemeenskap.

“Ons het ‘n Strategiese Plan vir Suid-Afrikaanse Landbou, basies ooreengekom tussen al die hoofrolspelers in die sektor, asook gesonde strukture en institusies om landbou te ondersteun en op ‘n hoë groeipad te plaas, tot voordeel van alle Suid-Afrikaners. Maar ons moet saamwerk om sodoende ons innoveringsvermoë, energie en vaardighede ten volle te benut om ‘n hoë groeikoers vir landbou te verwesenlik. Die LBK sien ook daarna uit om baie nou met Minister Rob Davies en sy twee Adjunk-Ministers van Handel en Nywerheid saam te werk, asook met Minister Gugile Nkwinti en Adjunk-Minister Dr Joe Phaahla van Landelike Ontwikkeling en Grondhervorming. Ons hartlike gelukwensing en beste wense vergesel hulle op die uitdagende pad wat hulle nou sal loop”, het mnr Botha vandag gesê.

